
Aalisarnermut, Piniarnermut Nunalerinermullu Naalakkersuisoq
Medlem af Naalakkersuisut for Fiskeri, Fangst og Landbrug

Inatsisartunut ilaasortaq Debora Kleist, Inuit Ataqatigiit 
Inatsisartut
/MAANI  
 
 

Kujataani  Arctic Green Food A/S tunitsiviillu allat pillugit § 37 malillugu 
apeqqutinut nr. 2012-103-miittunut akissut

Inatsisartut Suleriaasianni § 37, imm. 1 malillugu Kujataani Arctic Green Food 
A/S tunitsiviillu allat  pillugit  apeqquteqarsimavutit.  Apeqqutigineqartut uannut 
akisassanngortinneqarsimapput.

Apeqqutit:
1. Arctic Green Food  Nunatta kujataani aalisakkariviinut tulaassuisinnaanermut 
akuersissummik  tunineqarsimasut  qassiuppat  aammalu  maannakkut  qassit 
ingerlappat? 

2.  Ukioq  kingulleq  Arctic  Green  Food-ip  ingerlatai  tunitsivigineqarnissamik 
akuerineqarsimasut, taamaasillutillu kiffartuussinissamik isumaqatigiissuteqarfi-
gineqarsimasut,  ajoraluartumillu  ullumikkumut  suli  ammarneqanngitsut  Naa-
lakkersuisuniit qanoq pilersaarusiorfiginiarneqarpat? 

3. Kiffartuussinissamik  isumaqartigiissuteqarnerup atsiorneqarnerata kinguneri-
saanik AGF-imut pisussaaffiliinnginerluni nunaqarfinni tunitsiviit ammarneqar-
nissaanik? Soorlu Nanortallip eqqaani Aappilattuni tunitsivik siorna augutsimili 
ammarneqartussaagaluaq, ajuusaarnaqisumik suli matoqqavoq.

4.  Siunissami  kujataani  nunaqarfinni  tunitsiviit  AGF-imiit  aammalu  nammi-
nersortunik pigineqartut qanoq pilersaarusiorfigineqarniarpat?

5.  Ukioq  kingulleq  1500,00  kr-nit  akiliutaasimasoq,  assersuutigalugu  Aappi-
lattuni tunitsiveqannginneq allamillu periarfissaqannginneq tunngavigalugit aki-
liutaasimasoq maangaannartinneqarpoq. Ukioq kingulleq akiliutaasimasoq ukioq 
mannamut akiliutitut immikkut akuersinikkut periarfissinneqarsinnaanerluni?

Akissutit:
1-imut) Apeqqutigisannut  akissutitut  ulloq 24.  april  2012-imi  saarullinniarnis-
samut, saattuarniarnissamut, qaleralinniarnissamut nipisanniarnissamullu Nanor-
talimmiit  Narsamut  katillugit  akuersissutit  40-ut  tunniunneqarsimapput,  ukiup 
ingerlanerani qinnuteqaatit ingerlaavartumik takkussuuttarmata ukiup naanerani 
suli  qanoq akuersissutit  amerlatiginissaat  ilisimaneqanngilaq.  2011-mi  sumiif-
finni  taakkunani  katillugit  akuersissutit  82-it  tunniunneqarsimapput.  Ulloq 24. 
april 2012-imi angallatit 14-it aalisarput umiatsiaaqqallu 28-t aalisarlutik.
2012-imiit ulloq manna tikillugu inuit  27-t Kujataani AGF-ip tunisassiorfiinut 
tunisaqarsimapput. AGF-ip oqaatigaa 2012-imi taamaallaat apriilip qaammataani 
tunisaqartoqartarsimasoq, ilaatigut sikunik ukiuuneranillu pissuteqartumik.

Ukioq Akuersissutigineqartut Angallatit 
aalisartut

Umiatsiaaqqat 
aalisartut

2012 40 13 14
2011 82 14 28
 
2-mut)  AGF-ip  Namminersorlutik  Oqartussanut  kiffartuussinissamik  isumaqa-
tigiissut pingaarnertut eqqortittussaavaa malittussaallugulu. AGF tamakkiisumik 
taamaaliorsinnaasimassanngippat kiffartuussinissamik isumaqatigiissut malillugu 
qanoq iliortoqarnissaanik malittarisassaqarpoq, Namminersorlutik Oqartussaniit 
AGF-imut atorneqarsinnaasunik.

Taamaammat  Naalakkersuisut  tunitsiviit  AGF-imit  pigineqartut  ullumikkumut 
ingerlalersimanngitsut  sissueqqissaarpaat.  AGF  ulloq  8.  februar  2012-imi 
Aappilattumi  tunitsivik  pillugu  nassuiaammik  nassiussaqarpoq.  Naalakker-
suisoqarfik  kiffartuussinissamik  isumaqatigiissummut  tunngatillugu  tassunga 
tunngasortaanik malitseqartitsiniarluni suliaqarluni aallartereerpoq.

AGF-ip apeqqutip akineqarnissaanut ilaatigut oqaatigaa Qassimiuni, Tasiusami 
Narsarmijinilu  2011-mi  tunisinissamut  ammatitsisoqarsimasoq.  Tamatuma 
saniatigut  oqaatigineqarpoq  ukioq  manna  nunaqarfinni  ataani  allassimasuni 
tunisisinnaasoqalereersoq; 

“Tasiusaq inuit aqqanillit, Qassimiut inuit aqqaneq pingasut, Narsamijiit inuit  
pingasut, Aappilattoq inuit 0.”

3-mut)  AGF  pisussaavoq  kiffartuussinissamik  isumaqatigiissut  naapertorlugu 
tunitsiviit  ammatissallugit.  Taamaattoq  AGF periarfissaqarpoq naleqqussaasin-
naalluni,  taamatuttaaq  allaneersut  piumasaqaataannik  (oqartussaasut  piumasa-
qaataannik) pissuteqartumik aalisakkanut ataasiakkaanut tunngatillugu tunisisin-
naajunnaarsitsigallarsinnaalluni imaluunniit tunitsivinnik matusigallarsinnaalluni 
tunisassaarunnermik,  silap pissusaanik allamilluunniit  kiffartuussinissamik isu-
maqatigiissutip  akilerneqarnerata  iluarsiivigineqarnissaanik  kinguneqanngit-
sumik pissuteqartumik.
Taamaalilluni  arlaatigut  periarfissaqarpoq kiffartuussinissamik isumaqatigiissut 
malillugu  AGF-ip  ingerlatsinermut  tunngasunik  naleqqussaasinnaaneranut. 
2012-imi  suliarineqartunut  tunngatillugu  kiffartuussinissamik  isumaqatigiis-
summut tunngatillugu suliarineqartut allaanerussuteqarput, tamannalumi naalak-
kersuisoqarfimmit malinnaavigineqarportaaq.

Apeqqutip  akineqarnissaanut  AGF  tunitsivimmut  pilersaarutiminik  allaaserin-
neqquneqarsimavoq. Naalisarlugu nalunaarutigineqarsinnaavoq:

“Aappilattumut  tunngatillugu  AGF-ip  piffissaq  ungasissoq  isigalugu  aaqqiis-
suteqartoqarnissaa  sulissutigaa,  qerititaasiviliorluni  nillataartitsiviliorlunilu  
nutaanik aalisakkerivik aningaasarsiornermut tunngatillugu imminut akilersin-
naalersinniarlugu. Taamaaliornermut atatillugu AGF atortulersuutinik ajornar-
torsiutinik  soorlu innaallagissamik tamakkiisumik paasiniarneqartariaqartunik  
nalaataqarpoq.  Suliaq  taanna  maannakkut  najukkami  innaallagissamik  piler-
suinermut oqartussaasunut apeqqutigineqarsimavoq.

AGF-ip  maannakkut  Aappilattumi  aalisakkerivimmut  naatsorsuutigaa  septem-
barip naalernerani 2012-imi aalisakkeriviup piareernissaa. Oqaatigineqassaaq  
AGF siorna qerititsivimmik nassiunneqarnissaanut piareeqqasumik  ikkussiso-
qarnissaanik suliakkiimmat, kisiannili taanna atuinarpallaarneranik pissuteqar-
tumik  oqartussaasunit  akuerisaanani.  Taamaammat  AGF  allatut  aaqqiissu-
tissarsivoq ingerlatseqatigiiffiup akuersissutigitinniarsarisaanik.

Aalisakkerivinnut  allanut  tunngatillugu  AGF-ip  naatsorsuutigaa  kiffartuussi-
nissamik  isumaqatigiissut  malinneqassasoq.  Tasiusami  Qassimiunilu  aalisak-
keriviit  maannakkut  nipisat  suaannik  tigooraallutik  aallartipput.  Narsamijini  
paarnaqalernissaa utaqqineqarpoq.”

4-mut) AGF-imut maannakkut kiffartuussinissamik isumaqatigiissut 2012-imiit 
2013 tikillugu  ilanngullugulu  atuuppoq.  Taamaammat  siunertaavoq  aalisakke-
riviup  ingerlanneqarnera  kiffartuussinissamik  isumaqatigiissummi  pisussaaffiit 
naapertorlugit  ingerlassasoq.  AGF-ip  2014-imiit  tunisassiorfitsik  niuernermik 
tunngaveqarluni  ingerlatilissavaa,  Namminersorlutik  Oqartussaniit  ingerlatsi-
nermut tapiiffigineqartarani.
Innersuussutigissavarattaaq Nunap Immikkoortuini Ineriartortitsinermut Ilioriu-
sissanut nassuiaat suliarineqareersoq 2011-mi immikkoortoq 30-tut upernaakkut 
katersuunnermi saqqummiunneqartoq. Ilioriusissanut taakkununnga ilaapput Ku-
jataani immikkut inuussutissanut tunngatillugu ilioriusissat.

Ilanngutissavara  tunisassiorfinnut  tunngatillugu  tunitsiviit  imaluunniit  tuni-
sassiorfiit  kikkunnit  pigineqarnerat  apeqqutaatinnagu Naalakkersuisut  pingaar-
titarilluinnarmassuk  tunisassiorfiit  ingerlatitaanerat  niuernermik  tunngave-
qassammat,  kiffartuussinissamik  isumaqatigiissuteqaqattaarnikkut  pisortanit 
tapiissuteqarfigineqartaratik. Maannakkut kiffartuussinissamik isumaqatigiissutit 
taakkununngalu aningaasaliissutaasartut taamaalillutik ikiliartuaartinneqassapput 
atorunnaassallutillu.

Taamatuttaaq  nalunaarutigineqarsinnaavoq  AGF  imatut  nalunaaruteqarsimam-
mat:

”AGF Nunatta  Kujataani  nunaqarfinni  tunisassiorfinnit  misilittakkanik  kater-
suilerpoq.  AGF maannakkut  kujataani  tunisassiorfinnut  ilioriusissatigut  piler-
saaruteqanngilaq,  kisiannili  2012-ip  aamma  2013-ip  ingerlanerini  misilitta-
garineqalersutigut kissaatigalugu ingerlariaqqinnissamut ilioriussatigut aalaja-
ngiinissamut  tunngavissaqalissasoq.   Erseqqippoq  nunaqarfiit  angissusiinut,  
eqqaanni tunisassiassaqassutsimut silallu pissusiinut tunngatillugu nunaqarfinni  
tunisassiorfiit  siunissami  atorneqarnissaannut  pilersaarusiortoqartariaqarmat.  
Tamatumani  AGF soorunalimi  siunissami  periarfissat  pillugit  siunnersuutaa-
junnartunut oqallisiginninnissanulluunniit ammavoq.”

5-imut)
Akiliutissat  akilerneqartarnerat  aalisarneq pillugu Inatsisartut  inatsisaat  nr.  18, 
31.  oktober  1996-imeersumi  §  14,  imm.  5-ikkut  malittarisassaqartitaavoq. 
Pissutsit  taakkorpiaat  taamatuttaaq  aalisarnermut  atatillugu  atuisunut  akiliu-
teqartitsineq  pillugu  Namminersorlutik  Oqartussat  nalunaarutaat  nr.  2,  12. 
februar 2010-meersukkut malittarisassaqartitaapput.
Akiliutissamik  akiliuteqartitsisoqartarnissaannik  piumasaqaatip  avaqqunne-
qarnissaa  nalunaarutigineqarsinnaassappat  inatsisitigut  tunngavissaqartaria-
qarpoq.  Malittarisassat  siuliini  taaneqartut,  akiliutissanik  akiliuteqartitsisar-
nermut malittarisassaasut, immikkut akuersissuteqartoqarneranik nalunaaruteqar-
sinnaanermik imaqanngillat. Taamaalilluni akiliutissat akilerneqareersut tunitsi-
vissaqannginnermik  pissuteqartumik  atoqqinneqarsinnaanerannut  immikkut 
akuersissuteqarnerup nalunaarutiginissaanut periarfissaqanngilaq.

Inussiarnersumik inuulluaqqusillunga

Ane Hansen
Aalisarnermut, Piniarnermut Nunalerinermullu Naalakkersuisoq


